
Ахборот-библиография ва ахборот-ўлкашунослик

бўлими томонидан тайёрланди.

Тўпловчи:                                                                   Бозорова О.

                Онгли яшайдиган хар бир одам яхши англайдики, бу ёру оламда хаёт бор экан, оила бор. Оила бор экан, хаёт абадийлиги, беба?о неъмат бўлмиш фарзанд бор. Фарзанд бор экан, одамзот хамиша келажагини уйлаб, эзгу-орзу ва интилишлар билан яшайди. 

               Ушбу китобхонга эсталик  кенг китобхонлар оммасига мўлжалланган.Туман, шаҳар АРМлари, мактаб кутубхоначилари ва таълим муассасалари ходимлари фойдаланишлари   мумкин.


                                                                Навоий вилояти Халқ таълими

                   бошқармаси Ахборот-ресурс
                   маркази услубий кенгаши

                   томонидан 2016 йил --------------

                    сонли қарори билан тасдиқланган 
Фарзандларимиз биздан кўра билимли, кучли,
 доно ва албатта, бахтли бўлишлари шарт.
И.А.Каримов

СОҒЛОМ БОЛА-КЕЛАЖАК ПОЙДЕВОРИ

        Мустақилликка эришганимиздан сўнг, юртимизда тарих зарварақларига мустаҳкам муҳрланишга лойиқ буюк келажак барпо этиш бош мақсадимизга айланди. Бу эса ўз навбатида Истиқлолнинг илк кунларидан қўлга киритилган ўзгаришларни қадрлайдиган, нафақат дунёга донғи кетган аждодларининг, балки биз бугун амалга ошираётган ишларнинг муносиб давомчилари бўла оладиган эртанги кун эгалари-фарзандларимиз келажагини таъминлаш хусусида ўйлашни тақозо этади.
        Бугун узоқ истиқболни кўзлаган ҳолда келажагимиз ворислари — вояга етмаганларнинг бахту иқболи давлат сиёсати даражасига кўтарилган бўлиб, Юртбошимиз таъкидлаганларидек, уларнинг биздан кўра кучли, билимли, доно ва албатта, бахтли бўлишлари йўлида барча имкониятлар ишга солинмоқда. Юртимизнинг турли гўшаларида қад ростлаётган, жаҳон стандартларига тўлиқ жавоб берадиган замонавий ўқув даргоҳлари, спорт-соғломлаштириш иншоотлари, барча-барчаси фикримизнинг яққол мисоли бўла олади.

            Эзгу ният билан бошланган мазкур ислоҳотлар замирида баркамол авлод орзуси мужассам. Мантиқан бир-бирига ҳамоҳанг бўлган “Оила йили”, “Соғлом авлод йили”, “Она ва бола йили”, “Ёшлар йили”, “Баркамол авлод йили”, қолаверса, 2014 йил —“Соғлом бола йили”, 2016 йилнинг “Соғлом она ва бола йили” деб номлашини, давлатимиз раҳбарининг узоқ келажакни кўзлаб қилаётган ишларининг мантиқий давоми десак бўлади.  
      Тан олиш керак, мамлакатимиз соғлиқни сақлаш тизимида изчиллик билан амалга оширилаётган ислоҳотлар, чунончи, оналик ва болаликни муҳофаза қилиш, аҳоли саломатлигини янада мустаҳкамлаш борасидаги ишлар улкан тарихий аҳамиятга эга. Зеро, Ўзбекистон Республикаси Президенти Ислом Каримовнинг ташаббуси билан амалга оширилаётган ушбу хайрли ишлар миллатни соғломлаштириш ғоясининг асосини ташкил қилади. Бинобарин, бугунги кунда ҳар қайси халқ, давлат ва жамиятнинг ривожланиш омили инсон, унинг соғлиғи ва турмуш даражасига берилаётган эътибори, шу йўлдаги саъй-ҳаракати билан ўлчаниши барчамизга кундек равшан. Эл соғлиғи йўлида қилинадиган ишларнинг нечоғлик муҳим ва долзарб эканлиги Юртбошимизнинг “Соғлом халқ, соғлом миллатгина буюк ишларга қодир бўлади”, деган сўзларида ҳам яққол ифодаланган.

         Шу ўринда таъкидлаш лозимки, келажак авлод пойдевори, аниқроғи, инсон шахсини шакллантириш аввало оиладан бошланади. Шу боис, оилада бола тарбиясига эътиборни кучайтириш ҳамда оилани мустаҳкамлаш масаласи ўта муҳим ҳисобланади. Дарҳақиқат, оила қанчалик аҳил, мустаҳкам бўлса, жамият шунчалик ривожланади. Жамият ривожи эса давлатнинг буюк бўлишига олиб келади. Оилада тинчлик, тотувлик, файзу барака бўлса, жамият тинч, осойишта, юртда маъмурчилик, барқарорлик ҳукм суради. Оила маънавият қўрғони, тарбия маскани бўлиб, айнан оилада Ватан келажаги камол топади.

          Ўзбекистон Республикаси Президенти Ислом Каримов таъкидлаганидек, «Ҳар қайси миллатнинг ўзига хос маънавиятини шакллантириш ва юксалтиришда, ҳеч шубҳасиз, оиланинг ўрни ва таъсири беқиёсдир. Чунки, инсоннинг энг соф ва покиза туйғулари, илк ҳаётий тушунча ва тасаввурлари биринчи галда оила бағрида шаклланади.Бу ёруғ дунёда ҳаёт бор экан, оила бор. Оила бор экан, фарзанд деб аталмиш бебаҳо неъмат бор. Фарзанд бор экан, одамзод ҳамиша эзгу орзу ва интилишлари билан яшайди».

           Шу боис, юқорида қайд этганимиздек, бугун юртимизда қилинаётган барча ишлар биринчи галда ёшларимизнинг бахту саодати, уларнинг ёруғ келажаги йўлида амалга оширилмоқда. Одобли ва билимдон, ақлли ва соғлом, меҳрибон ва меҳнатсевар фарзанд нафақат ота-онасининг, балки бутун жамият, давлатимиз ва халқимизнинг битмас-туганмас бойлигидир. Ёшларимизни ҳар томонлама соғлом ва баркамол этиб тарбиялаш, маънавият қўрғони бўлган оилани мустаҳкамлаш барчамизнинг бурчимиз эканлигини зинҳор ёддан чиқармаслигимиз лозим.

              Оилада фарзанд деб аталмиш бебаҳо неъмат бор экан, ота-она уни ҳар томонлама соғлом ва баркамол инсон бўлиб вояга етишини истайди. Ҳар бир ота-она фарзандида ўзини, орзу-умидларининг рўёбини кўради. Фарзандининг соғлом ва баркамол бўлиб вояга етиши учун қўлидан келган барча шарт-шароитларни яратиб беради. Зеро, борлиғини, керак бўлса умрини фарзандига бахшида этиш халқимизга хос фазилатдир.

“...Оила соғлом экан — жамият мустаҳкам, жамият мустаҳкам экан — мамлакат барқарордир” дея таъкидлайди Юрт​бошимиз “Юксак маънавият — енгилмас куч” асарида. Дарҳақиқат, бола шахсидаги илк маънавий куртаклар оилада шаклланади. Айнан оилада маънавий-ахлоқий қадриятлар, Ватанга муҳаббат, садоқат, одамийлик, ишонч, эътиқод, меҳр-оқибат, раҳм-шафқат, катталарга ҳурмат, кичикларга иззат, хушмуомалалик каби юксак фазилатлар шаклланади. Оилада фарзандлар тарбияси ота-онанинг ўзаро муносабатларидан бошланади. Қуш уясида кўрганини қилади, деганларидек, аввало, ота-онанинг ўзи маънавиятли-маърифатли бўлмоғи лозим. Айниқса, ҳозирги глобал замонда ота-оналар фарзанд тарбияси билан жиддий шуғулланишлари, уларни доимо назорат қилиб боришлари шарт. Ахир фарзанд сизники, уни тергаб туришнинг фойдаси бўлса бордирки, асло зиёни йўқ. Мақсадимиз маънавий соғлом болаларни тарбиялаш экан, уларнинг онгу тафаккурини ёт ғоялар таъсиридан ҳимоя қилишда самарали тарбия воситаларидан фойдаланишимиз керак. Қолаверса, бу борада оила-таълим муассасаси-маҳалла ҳамкорлиги ҳам кутилган самара бериши шубҳасиз.

        Соғлом боланинг дунёга келиши, унинг соғлигини сақлаш масаласига мамлакатимизда алоҳида эътибор қаратилмоқда. Энг чекка туман ва қишлоқлардаги тиббиёт муассасалари замонавий тиббий асбоб-ускуналар билан таъминланган бўлиб, ҳатто, энг мураккаб жарроҳлик амалиётлари ҳам ўзимизда бажарилмоқда. Ҳар бир туманда она ва бола саломатлигини асрашга хизмат қилаётган скрининг ва перинатал марказлар фаолият олиб бораяпти. Шу билан бирга мамлакатимизда аёллар саломатлигига ҳам алоҳида аҳамият берилаётир. Соғлом боланинг дунёга келишида онанинг ҳомиладорлик даври ва туғруқ жараёнига катта эътибор қаратилмоқда. Соғлом болани тарбиялашда, уларнинг баркамол авлод этиб вояга етказишда, оналар ва болаларнинг соғлиғини янада мустаҳкамланишида муҳим рол ўйнайди. Зеро, фарзандлари соғлом юртнинг келажаги қудратли бўлади.

        Сўнгги пайтларда соғлом болани вояга етказишда туғруқдан кейинги “чилла” даврига алоҳида аҳамият берилмоқдаки, бу она ва бола саломатлигини янада мустаҳкамлашга хизмат қилаётир. Қолаверса, туғруқдан кейин аёл ўз соғлиғини тўла тиклаб олиши, болага эътибор билан қараши учун узоқ муддатли таътил белгиланган. Соғлом боланинг дунёга келиши ва вояга етишида ота-оналарнинг тиббий маданияти ҳам катта аҳамиятга эга. Чунки, бундай ота-оналар ўзи ва фарзандининг соғлигига бепарво бўлишмайди.
          Конституциямиз қабул қилинганлигининг 21 йиллигига бағишланган тантанали маросимдаги маърузасида Юртбошимиз соғлом авлодни вояга етказишда мактабгача таълим муассасалари тизимини кенгайтириш, уларни замонавий жиҳозлаш, юқори малакали педагог ва мураббийлар билан таъминлаш, болаларни мактабга тайёрлаш сифатини ошириш, умумий ўрта таълим тизимидаги бошланғич таълимга катта эътибор қаратиш лозимлигини алоҳида таъкидлаб ўтдилар. Бу эса мамлакатимизда бошлан​ғич таълим тизимида, асосан, олий маълумотга эга бўлган педагогларгина фаолият олиб бориши, бошланғич таълим тизимидаги кадрларнинг савиясига янада жиддийроқ эътибор бериш заруратини туғдиради.

         Зеро, ҳам жисмоний, ҳам маънавий жиҳатдан етук, ўз мустақил фикрига эга, оқни қорадан ажратишга, тараққий топган давлатлардаги тенгдошлари билан беллашишга қодир соғлом ва баркамол авлодни тарбиялаш, уларнинг соғлигини асрашни ҳеч нарса билан қиёслаб бўлмайди. Шундай экан, фарзандларимизни жисмонан соғлом, маънан баркамол қилиб тарбиялаш ҳаммамизнинг зиммамиздаги бурч ва вазифаларимиз сирасига киради.


Хусусан, мамлакатимизда 1997 йилдан буён ҳар бир йилга, жамият ҳаётининг алоҳида соҳаларида чуқурлаштирилган ўзгаришлар, ислоҳотларни амалга ошириш мақсадида, ном берилиб келинади. Йилларнинг Оила, Соғлом авлод, Обод турмуш, Сиҳат-саломатлик, Баркамол авлод, Мустаҳкам оила, Оналар ва болалар ва бошқа номлар билан аталиши халқимизнинг азал-азалдан болажон халқ сифатида ўз ўрнига эгалигини намоён этади. Ҳеч шубҳасиз шуни айтиш мумкинки, ўзининг фарзандини соғлом ва ҳар томонлама баркамол авлод қилиб тарбиялаш, уларнинг бахт-саодатини, ёруғ келажагини кўришни ният қилмаган инсон бўлмаса керак албатта.

        “Болаларни жисмоний ва маънавий ривожига зарарли таъсир кўрсатувчи ахборотдан ҳимоя қилиш тўғрисида”ги қонунда болаларни уларнинг онгини бузувчи, руҳий жароҳат етказувчи ахборот таъсиридан ҳимоя қилиш, оммавий ахборот воситаларида шафқатсизлик ва зўравонлик тарғиботига йўл қўймасликнинг таъсирчан ташкилий-ҳуқуқий механизмлари кўзда тутилади.

       2005 йил 9 май куни “Хотира ва қадрлаш куни” муносабати билан пойтахтимизнинг Хотира майдонида жамоатчилик вакиллари билан учрашувда давлатимиз раҳбари И.Каримов “Биз болаларимизга қанча кўп эътибор берсак, келажакда ўзимизга шунча кўп яхшилик қайтади. Бу - ўткинчи ҳаёт, фоний дунёнинг тарих синовларида неча бор исботланган минглаб қонун-қоидаларидан бири, десак, ҳеч қандай хато бўлмайди”, деб таъкидлаган эди.
   СОҒЛОМ БОЛА – СОҒЛОМ КЕЛАЖАК

        Юртбошимиз кириб келаётган 2014 йилни “Соғлом бола йили” деб номлашни таклиф билдиргани юртдошларимиз қалбига чексиз қувонч бахш этди.
      Шу ўринда айтиб ўтишни истардимки, боланинг соғлом туғилиши учун, аввало, оилада маънавият, маърифат, инсоний қадриятлар юқори даражада шаклланган бўлиб, бўлғуси онага эътибор зарур. Демак, мана шундай оилада соғлом авлод камол топади, маънавияти бутун бўлади.
Халқимизда қадимдан “Бир болага етти маҳалла ота-она”, – деган нақл бор. Бундан кўринадики ҳар бир боланинг соғлом шаклланишида, руҳан тетик, жисмонан соғлом бўлишида фақатгина ота-оналар эмас, балки маҳалладаги яхши инсонлар, ўқимишли, юксак маънавиятли, ўзининг билими, қобилияти билан маҳаллада ҳурмат қозонган ота-оналар ҳам фаол иштирок этиши лозим.
       Шу ўринда бир ҳикматни мисол келтирмоқчиман. Бир куни ота-она фарзандини бир донишманднинг тарбиясига бермоқчи бўлиб, унинг олдига олиб борибди. Уларнинг сўзларини обдон тинглаган донишманд фарзандингиз неча ёшда деб сўрабди. Ота-она боласининг уч ёшга тўлганини айтганида, донишманд афсус билан бош чайқаб, сизлар уч йилга кечикибсизлар, деган жавобни айтган экан. Бу ҳикматдан чиқарадиган хулосамиз шуки, биз болани туғилган заҳотиёқ ҳам руҳан, ҳам жисман тарбия қилишимиз лозим. Ана шундагина кўзланган мақсадларга эришамиз.
      Бундай улкан вазифаларни сидқидилдан адо этишда барча юртдошларимизга куч-қувват, соғлиқ-саломатлик тилайман. Янги йилда янги омадлар ёр бўлсин!
 Худойберди ТЎХТАБОЕВ,
Ўзбекистон халқ ёзувчиси
Ривоят
         Қадим замонда бир бадавлат кишининиг яккаю-ягона ўғли бўлибди. Қанча панд-насиҳат қилмасин отасининг сўзига қулоқ солмайдиган, ниҳоятда исрофчил бола бўлибди. Ота ўғлининг бу камчилигини сезиб, олдиндан чора кўришга киришибди. Ва ўғлини ёнига
чақириб
дебди:
       - Эй ўғлим, мен ўлганимдан кейин менинг бор бойлигим сенга мерос бўлиб қолади. Ишончим комилки, сен уларни беҳудага сарфлаб, ҳа демай йўқ қиласан. Қўлингда ҳеч нарса қолмай, очлик ва ночорликда қолганингдан сўнг, бир бурда нон ҳам тополмай, ўз ўлимингга рози бўласан. Мен нариги уйнинг бурчагидаги томнинг шипига бир арқон боғлаб қўйдим. Жондан тўйган пайтингда ўзингни ўша арқонга ос!
Ота шу гапларни айтибди-ю жон таслим қилибди. Ноқобил ўғил кўп ўтмай, барча пулларни, бойликларни сарфлаб, тамомлабди. Ейишга нон ҳам қолмабди. Аммо, иш қилишга ҳам, садақа сўрашга ҳам ғурури йўл қўймас экан. Чунки бойнинг ўғли эди-да. Оқибатда ўзини осиб ўлдиришга қарор қилибди. Отасининг гапи эсига келиб, уйга кирибди-ю арқонни бўйнига солиб, ўзини осибди. Шу пайт том тўсуни уни кўтаролмай синиб кетибди. Тепадан эса тупроқ аралаш қандайдир кўза ерга тушибди. Бу отасининг ўғли учун атайлаб, бекитиб кетган олтин тиллалари эди. Ўғилнинг эси кириб, оғир озоб билан, жондан кечиб топилган бойликнинг қадрини тушунибди. Энди пулларни ўйлаб ишлатадиган, ҳайрли ишларга сарфлайдиган бўлибди. Отасининг руҳига
дуолар
ўқитибди. 
        Қиссадан хисса шуки, ота-она фарзандлари қандай бўлишидан қатъий назар, уларни яхши йўлга бошлашга, яхши, комил инсон қилиб тарбиялашга ҳаракат қилишади. Давлатимиз раҳбарининг билмасдан жиноят йўлига кириб қолган инсонларга, аниқса ёшларга кечирим бериш, абмиссия қарори билан қамоқдан озод қилиш ва уларни иш билан таъминлаш сингари инсонпарварлик ишларини мен қиссадаги отанинг ҳаракатларига ўхшатаман. Чунки, ота-онанинг вазифаси болани жазолаш эмас, унга тарбия беришдир. Унинг онги ва тафаккурини соғломлаштириши керак

     Президентимизнинг 2016-йилни “Соғлом она ва бола йили” деб номлаши бежиз эмас, албатта. Бу фикрнинг негизида катта маъно ва чуқур мазмун ётибди. Чунки бу таклиф ёрқин келажакни назарда тутади. Бу фикр нафақат соғлом болани назарда тутади, бу “соғлом келажак ва соғлом давлат”-деганидир.Мен юқоридаги қиссадан шундай фикрга келдимки, боласининг камолини энг аввало отаси ва онаси кўрсин.Ота-онаси орқали фарзанд ён-атрофдагиларни, устозларини, қўни-қўшниларини, бутун халқини, Ватанини қувончга чорласин. Бу қувончни қандай қилиб юзага чиқариш мумкин. Нима қилсак ота-онамиз ҳурсанд бўлади?... Бу савол кимгадир оддий, кимгадир мураккаб туюлиши мумкин. Осонлиги шундаки, ота-она фарзандининг оддийгина жилмайишидан ҳам хурсанд бўлаверади. Кимдир фарзанди ҳақида яхши гапирса, боши осмонларни қучади. Аммо, биз буни унчалик пайқамаймиз. Она боласи йиғласа, ухлолмаса, алла айтиб ором олдиради. Агар, она йиғласа-чи… уни қандай юпатиш мумкин…? Яхшиси оналар йиғламасин! Оналар кўз ёш тўкмасин! Яна савол пайдо бўлади. Хўш, бунинг учун нима қилиш керак…?! 
Бир таниқли ҳонанда шундай куйлаганди: “Она ёлғиз қолса йиғлайди…” Менимча, она бахтсиз бўлса йиғлайди. Онанинг бахти эса оиласининг тинчлиги ва бутунлигида, фарзандининг соғлиги ва камолатидадир.
          Бугунги глобаллашув даврида инсоннинг билимсиз, эътиборсиз, замонавий ахборот технологияларидан бехабар бўлиб яшаши қийин. Шунинг учун Ўзбекистон Республикасида келажакка, ёш авлодга эътибор кучли. Уларнинг таълим-тарбиясига, илм-билим олишига, айниқса ёмон иллатлардан сақлашга, онги ва соғлиғига салбий таъсир кўрсатадиган нарсалардан, ҳар хил хавф-хатарлардан огоҳ бўлишига алоҳида
эътибор
қаратилган.   
     Хулоса ўрнида айтиш лозимки, соғлом ва ақл-заковатли баркамол авлодни вояга етказиш, унинг ҳаётда муносиб ўрин эгаллашига эришиш нафақат ота-онанинг орзуси, балки жамиятнинг ҳам мақсад-муддаосидир. Шундай экан, она ва бола соғлиғини муҳофаза қилиш тизимини такомиллаштириш, бу борадаги саъй-ҳаракатларни янада кучайтириш бугуннинг долзарб вазифалари сирасига киради. Зеро, ҳам жисмоний, ҳам маънавий жиҳатдан етук авлодгина Ватан тақдирига дахлдорлик масъулиятини ҳис этиб, келажаги буюк давлат барпо этишга қодир бўлади.

